
HUDUDLAR INVESTITSION JOZIBADORLIGINI 
OSHIRISHDA MOLIYAVIY RAG‘BATLANTIRISH 
MEXANIZMLARINI TAKOMILLASHTIRISH
Umaraliyev Sanjar Sultonaliyevich
Toshkent davlat iqtisodiyot universiteti mustaqil izlanuvchisi

Annotatsiya. Mazkur maqolada hududlar investitsion jozibadorligini oshirishda moliyaviy rag‘batlantirish mexanizmlarini 
takomillashtirish masalalari tadqiq etilgan. Investitsiya faolligini oshirishda soliq imtiyozlari, subsidiyalar, imtiyozli kreditlar, 
foiz xarajatlarini qoplash, kafillik va grantlarning o‘rni tahlil qilingan. Moliyaviy rag‘batlantirish choralarini hududlarning iqti-
sodiy salohiyati, infratuzilmaviy ta’minoti, investitsion risk darajasi va loyihalarning kutilayotgan samaradorligiga muvofiq 
differensiallashtirish zarurati asoslangan. Shuningdek, davlat tomonidan ajratiladigan moliyaviy resurslardan foydalan-
ish samaradorligini natijaviy ko‘rsatkichlar asosida baholash yo‘nalishlari yoritilgan. Tadqiqot natijalari hududlarga xusu-
siy va xorijiy kapitalni jalb etish, investitsiya faolligini kengaytirish hamda hududlarning investitsion raqobatbardoshligini 
oshirishga qaratilgan moliyaviy rag‘batlantirish tizimini takomillashtirishga xizmat qiladi.

Kalit so‘zlar: moliyaviy rag‘batlantirish, investitsion jozibadorlik, hudud, investitsiya, soliq imtiyozlari, subsidiyalar, imtiyo-
zli kreditlar, investitsion risk, moliyaviy qo‘llab-quvvatlash, investitsion raqobatbardoshlik.

Аннотация. В данной статье исследованы вопросы совершенствования механизмов финансового стимулирования 
повышения инвестиционной привлекательности регионов. Проанализирована роль налоговых льгот, субсидий, 
льготных кредитов, компенсации процентных расходов, гарантий и грантов в повышении инвестиционной 
активности. Обоснована необходимость дифференциации мер финансового стимулирования в соответствии с 
экономическим потенциалом регионов, уровнем инфраструктурного обеспечения, степенью инвестиционного 
риска и ожидаемой эффективностью проектов. Также рассмотрены направления оценки эффективности 
использования финансовых ресурсов, выделяемых государством, на основе результативных показателей. 
Результаты исследования направлены на совершенствование системы финансового стимулирования, 
ориентированной на привлечение частного и иностранного капитала в регионы, расширение инвестиционной 
активности и повышение инвестиционной конкурентоспособности регионов.

Ключевые слова: финансовое стимулирование, инвестиционная привлекательность, регион, инвестиции, 
налоговые льготы, субсидии, льготные кредиты, инвестиционный риск, финансовая поддержка, инвестиционная 
конкурентоспособность.

Abstract. This article examines issues related to improving financial incentive mechanisms for enhancing the investment 
attractiveness of regions. The role of tax incentives, subsidies, preferential loans, compensation for interest expenses, 
guarantees, and grants in increasing investment activity is analyzed. The study substantiates the need to differentiate 
financial incentive measures according to the economic potential of regions, level of infrastructure provision, degree of 
investment risk, and expected project efficiency. It also examines approaches to assessing the effectiveness of the use of 
financial resources allocated by the state based on performance indicators. The findings of the study contribute to improv-
ing the financial incentive system aimed at attracting private and foreign capital to regions, expanding investment activity, 
and enhancing the investment competitiveness of regions.

Keywords: financial incentives, investment attractiveness, region, investment, tax incentives, subsidies, preferential 
loans, investment risk, financial support, investment competitiveness.

K I R I S H
Hududlarning investitsion jozibadorligini oshirishda moliyaviy rag‘batlantirish mexanizmlari investitsiya 

faolligini qo‘llab-quvvatlash va kapital oqimlarini ustuvor yo‘nalishlarga yo‘naltirishning muhim vositalaridan 
biri hisoblanadi. Investorning hudud tanlash qaroriga bozor imkoniyatlari, resurslar va infratuzilma bilan bir 
qatorda, loyihani moliyalashtirish shartlari, soliq yukining darajasi, kredit resurslaridan foydalanish imkoniyati va 
davlat tomonidan ko‘rsatiladigan moliyaviy ko‘mak ham ta’sir ko‘rsatadi. Shu sababli moliyaviy rag‘batlantirish 
choralarining mazmuni va qo‘llash mexanizmlarini hududlarning iqtisodiy xususiyatlari bilan muvofiqlashtirish 
muhim ahamiyat kasb etadi.

Amaliyotda soliq imtiyozlari, subsidiyalar, foiz xarajatlarini qoplash, kafillik va grantlar, imtiyozli kreditlar 
hamda investitsiya loyihalarini birgalikda moliyalashtirish kabi vositalardan foydalanish investorlar uchun 

dastlabki moliyaviy yuklamani kamaytirishga xizmat qiladi. Biroq rag‘batlantirish choralarining hududlar bo‘yicha 
bir xil qo‘llanilishi mavjud iqtisodiy salohiyat, infratuzilmaviy ta’minot va investitsion xatarlar o‘rtasidagi farqlarni 
yetarli darajada hisobga olmasligi mumkin. Natijada moliyaviy qo‘llab-quvvatlash resurslaridan foydalanish 
samaradorligi pasayishi ehtimoli yuzaga keladi.

Shu nuqtayi nazardan, hududlarning investitsion jozibadorligini oshirishda moliyaviy rag‘batlantirish 
mexanizmlarini differensial yondashuv asosida takomillashtirish, rag‘batlantirish darajasini investitsion salohiyat, 
infratuzilma holati, loyiha hajmi, kutilayotgan iqtisodiy samara va risk darajasi bilan bog‘lash maqsadga muvofiq. 
Ayniqsa, yangi ishlab chiqarishlarni tashkil etish, yuqori qo‘shilgan qiymat yaratish, eksportni kengaytirish 
va texnologik yangilanishga qaratilgan loyihalarni moliyaviy jihatdan qo‘llab-quvvatlash hududiy investitsiya 
siyosatining ustuvor yo‘nalishlaridan biri bo‘lishi lozim. Mazkur maqolada hududlar investitsion jozibadorligini 
oshirishda moliyaviy rag‘batlantirish mexanizmlarining o‘rni va ularni takomillashtirish yo‘nalishlari tadqiq etiladi.

M A V Z U G A  O I D  A D A B I Y O T L A R  S H A R H I
Hududlarning investitsion jozibadorligini oshirish, investitsiya jarayonlarini moliyalashtirish va hududiy 

moliyaviy bozorlarning barqarorligini ta’minlash masalalari iqtisodiy adabiyotlarda keng tadqiq etilgan. 
Mazkur yo‘nalishdagi ilmiy izlanishlarda investitsiya jarayonining moliyaviy manbalari, hududlarda kapital 
oqimlarini shakllantirish, investitsion muhitni baholash hamda investitsiyalarni moliyalashtirish mexanizmlarini 
takomillashtirish masalalariga alohida e’tibor qaratilgan.

Едронова V.N. va Маслакова D.O. hududlarda investitsiya jarayonining moliyaviy tarkibiy qismlarini 
tadqiq etib, investitsiyalarni moliyalashtirish manbalarining mazmuni va ularni baholash masalalarini yoritgan 
[1]. Mazkur tadqiqot hududiy investitsiya jarayonlarini moliyaviy resurslar bilan ta’minlashning nazariy va amaliy 
jihatlarini o‘rganish uchun muhim ahamiyatga ega.

Ахметов R.R. hududiy moliyaviy bozorlarning barqarorligini oshirish muammolarini tadqiq qilgan [2]. Ushbu 
yondashuv hududlarda moliyaviy resurslardan foydalanish imkoniyatlari, moliyaviy bozorlarning rivojlanganlik 
darajasi va investitsiya jarayonlarining barqarorligi o‘rtasidagi bog‘liqlikni baholash imkonini beradi.

Vahabov A.V., Tadjibaeva D.A. va Xajibakiev Sh.X. jahon iqtisodiyoti va xalqaro iqtisodiy munosabatlar 
doirasida kapitalning xalqaro harakati, investitsiya jarayonlari hamda mamlakatlar o‘rtasidagi iqtisodiy 
aloqalarning rivojlanish masalalarini yoritgan [3]. Mazkur ilmiy manba xorijiy kapital oqimlarining iqtisodiy 
rivojlanishdagi o‘rnini nazariy jihatdan asoslashda muhim manba hisoblanadi.

G‘ozibekov D. investitsiyalarni moliyalashtirish masalalarini tadqiq etib, investitsiya faoliyatini moliyaviy 
resurslar bilan ta’minlashning nazariy va amaliy jihatlariga e’tibor qaratgan [4]. Ushbu tadqiqot investitsiyalarni 
moliyalashtirish manbalarini shakllantirish va ulardan samarali foydalanish masalalarini o‘rganishda muhim 
metodologik asos bo‘lib xizmat qiladi.

Rajabov N. investitsion muhit jozibadorligini baholashning ilmiy-uslubiy jihatlarini tadqiq etgan [5]. 
Muallifning yondashuvi investitsion jozibadorlikni baholashda turli iqtisodiy omillar va indikatorlardan foydalanish 
zarurligini ko‘rsatadi. Mazkur yondashuv hududlarning investitsion jozibadorligini moliyaviy ko‘rsatkichlar bilan 
birgalikda baholash imkoniyatlarini kengaytiradi.

Imomov X.X. investitsion muhitni yaxshilash va uning jozibadorligini oshirishning moliyaviy asoslarini 
tadqiq qilgan [6]. Mazkur tadqiqotda investitsion muhitni shakllantirishda moliyaviy omillarning o‘rni hamda 
investitsiya jarayonlarini moliyaviy qo‘llab-quvvatlash masalalariga e’tibor qaratilgan.

Tuxliev B.K. investitsiyalarni moliyalashtirish mexanizmlarini takomillashtirish masalasini tadqiq etgan [7]. 
Ushbu tadqiqot investitsiya faoliyatini moliyaviy resurslar bilan ta’minlash mexanizmlarini takomillashtirish, 
moliyalashtirish manbalaridan samarali foydalanish va investitsiya jarayonlarining moliyaviy barqarorligini 
oshirish nuqtayi nazaridan muhim ahamiyatga ega.

T A D Q I Q O T  M E T O D O L O G I YA S I
Mazkur tadqiqotda hududlarning investitsion jozibadorligini oshirishda moliyaviy rag‘batlantirish 

mexanizmlarining o‘rnini aniqlash va ularni takomillashtirish yo‘nalishlarini ishlab chiqish uchun kompleks 
metodologik yondashuvdan foydalanildi. Tadqiqotning metodologik asosini tizimli yondashuv, qiyosiy tahlil, 
statistik tahlil, dinamik tahlil, tarkibiy tahlil, guruhlash va umumlashtirish usullari tashkil etadi.

Tizimli yondashuv asosida hududlarning investitsion jozibadorligi o‘zaro bog‘liq bo‘lgan iqtisodiy, moliyaviy, 
infratuzilmaviy va institutsional omillar majmui sifatida ko‘rib chiqildi. Bunda moliyaviy resurslardan foydalanish 
imkoniyati, kredit shartlari, davlat kafolatlari, xususiy moliyalashtirish manbalari va xorijiy kreditlarning mavjudligi 
hududiy investitsiya muhitining muhim tarkibiy qismlari sifatida baholandi.

T A H L I L  V A  N A T I J A L A R
Investitsiyalarni moliyaviy rag‘batlantirish mexanizmlari hududlarda investitsion faollikni oshirish, 

tadbirkorlik subyektlarining moliyaviy imkoniyatlarini kengaytirish va yirik loyihalarni amalga oshirish uchun 
zarur resurslarni shakllantirishda muhim ahamiyatga ega. Investitsiya jarayonlarini moliyalashtirishda bank 
kreditlari, boshqa qarz mablag‘lari, markazlashmagan moliyalashtirish manbalari hamda xorijiy kreditlar asosiy 
manbalardan hisoblanadi. Ushbu manbalarning hajmi va jami investitsiyalardagi ulushi hududlarda kapitaldan 
foydalanish imkoniyatlari hamda moliyaviy rag‘batlantirish mexanizmlarining rivojlanganlik darajasini tavsiflaydi. 
Shu sababli mazkur ko‘rsatkichlarning vaqt davomida o‘zgarishini o‘rganish investitsion muhitda moliyalashtirish 
tarkibining qanday shakllanayotganini aniqlash imkonini beradi. Jadvalda 2018–2025-yillarda bank kreditlari va 
boshqa qarz mablag‘lari, markazlashmagan moliyalashtirish manbalari hamda O‘zbekiston kafolati ostidagi 
xorijiy kreditlar dinamikasi keltirilgan bo‘lib, ular asosida investitsiyalarni moliyaviy rag‘batlantirishning asosiy 
tendensiyalarini baholash mumkin (1-jadval).

1-jadval
O‘zbekistonda investitsiyalarni moliyaviy rag‘batlantirish manbalarining dinamikasi, 2018–2025-yillar1

Yil
Bank kreditlari va boshqa 
qarz mablag‘lari hisobidan 
investitsiyalar, mln so‘m

Ularning jami 
investitsiyalardagi 

ulushi, %

Markazlashmagan 
moliyalashtirish manbalari 
hisobidan investitsiyalar, 

mln so‘m

O‘zbekiston 
kafolati ostidagi 
xorijiy kreditlar, 

mln so‘m
2018 22 114 815,2 17,8 87 301 436,5 17 101 766,7

2019 27 005 313,5 13,8 142 003 508,5 27 873 274,1

2020 15 933 001,7 7,6 168 191 667,4 23 221 768,0

2021 19 145 030,5 8,0 193 452 233,4 18 128 788,0

2022 17 487 645,4 6,6 224 455 706,1 15 036 943,7

2023 13 574 795,9 3,8 306 172 697,9 22 391 444,8

2024 10 124 300,7 2,0 455 283 449,9 24 208 816,6

2025 11 507 140,4 1,9 540 698 759,6 33 067 443,1

Jadval ma’lumotlari investitsiyalarni moliyalashtirish tarkibida sezilarli o‘zgarishlar yuz berganini ko‘rsatadi. 
Bank kreditlari va boshqa qarz mablag‘lari hisobidan investitsiyalar 2018-yilda 22 114 815,2 mln so‘mni tashkil 
etgan bo‘lsa, 2019-yilda 27 005 313,5 mln so‘mgacha oshgan. Biroq 2020-yildan boshlab mazkur manba hajmida 
pasayish kuzatilib, 2025-yilda 11 507 140,4 mln so‘mni tashkil etgan. Ularning jami investitsiyalardagi ulushi 
ham 2018-yildagi 17,8 foizdan 2025-yilda 1,9 foizgacha kamaygan. Bu holat investitsiyalarni moliyalashtirishda 
bank kreditlarining nisbiy ahamiyati pasayganini ko‘rsatadi.

Bunga qarama-qarshi ravishda, markazlashmagan moliyalashtirish manbalari hisobidan investitsiyalar 
barqaror o‘sib borgan. Ushbu ko‘rsatkich 2018-yildagi 87 301 436,5 mln so‘mdan 2025-yilda 540 698 759,6 mln 
so‘mgacha yetgan. Ya’ni, davr mobaynida qariyb 6,2 baravar o‘sish qayd etilgan. Bu investitsiya jarayonlarida 
korxonalar, xususiy sektor va boshqa nodavlat manbalarning roli kuchayib borayotganini anglatadi.

O‘zbekiston kafolati ostidagi xorijiy kreditlar hajmi esa 2018-yildagi 17 101 766,7 mln so‘mdan 2025-yilda 33 
067 443,1 mln so‘mgacha oshgan. Biroq yillar kesimida uning o‘zgarishi bir tekis bo‘lmagan: 2019-yilda 27 873 
274,1 mln so‘mgacha oshgan bo‘lsa, 2022-yilda 15 036 943,7 mln so‘mgacha kamaygan. 2023–2025-yillarda 
yana o‘sish kuzatilgan. Umuman, investitsiyalarni moliyalashtirishda markazlashmagan manbalar salmog‘ining 
ortishi moliyaviy rag‘batlantirish siyosatida xususiy kapitalni faollashtirish muhimligini ko‘rsatadi.

Umuman, 2018–2025-yillarda investitsiyalarni moliyalashtirishda markazlashmagan manbalar roli sezilarli 
kuchaygan, bank kreditlarining jami investitsiyalardagi ulushi esa kamaygan. Bu hududlarda xususiy kapitalni 
rag‘batlantirish, muqobil moliyalashtirish vositalarini kengaytirish va investorlar uchun moliyaviy sharoitlarni 
yanada takomillashtirish zarurligini ko‘rsatadi.

Hududlar investitsion jozibadorligini oshirishda moliyaviy rag‘batlantirish mexanizmlari investorlarning 
kapital kiritish to‘g‘risidagi qarorlariga bevosita ta’sir ko‘rsatuvchi muhim omillardan biridir. Moliyaviy 
resurslardan foydalanish imkoniyatining kengligi, kredit shartlarining qulayligi, davlat kafolatlarining mavjudligi 
va xususiy moliyalashtirish manbalarining rivojlanganligi hududdagi investitsiya muhitining amaliy holatini 
belgilaydi. Ayniqsa, moliyaviy cheklovlari yuqori bo‘lgan kichik biznes subyektlari uchun imtiyozli kreditlar va 
kafolat mexanizmlari investitsiya loyihalarini amalga oshirish imkoniyatlarini kengaytiradi. Shu bilan birga, 

1	  https://stat.uz/uz/  ma’lumotlari asosida muallif tomonidan tayyorlangan.

moliyalashtirish manbalarining diversifikatsiyalanganligi investitsion jarayonlarning barqarorligini oshiradi.
Mazkur jadvalda hududiy investitsion jozibadorlikni moliyaviy rag‘batlantirish nuqtayi nazaridan baholashga 

xizmat qiluvchi asosiy indikatorlar tizimlashtirilgan. Unda bank kreditlari, davlat kafolatlari, xorijiy kreditlar, 
markazlashmagan moliyalashtirish, kichik biznes investitsiyalari va investitsion risklarni kamaytirish bilan 
bog‘liq ko‘rsatkichlar qamrab olingan. Ushbu indikatorlardan kompleks foydalanish hududning nafaqat mavjud 
moliyaviy resurslarini, balki investorlar uchun moliyalashtirishga kirish imkoniyatlarini ham baholash imkonini 
beradi.

Jadvaldagi ko‘rsatkichlar hududlarda moliyaviy rag‘batlantirish mexanizmlarining bir nechta asosiy 
yo‘nalishlardan tashkil topishini ko‘rsatadi. Imtiyozli bank kreditlari va bank kreditlari hisobidan investitsiyalar 
hajmi tadbirkorlarning qarz mablag‘laridan foydalanish imkoniyatini ifodalaydi. Kredit resurslarining mavjudligi, 
ayniqsa, kapital sig‘imi yuqori bo‘lgan loyihalarni amalga oshirishda muhim ahamiyatga ega. Shu bilan birga, 
kreditdan foydalanish imkoniyatini faqat uning hajmi bilan emas, balki foiz stavkasi, muddat va kredit olish 
shartlari bilan birgalikda baholash maqsadga muvofiq.

Davlat kafolatlari investitsion risklarni kamaytirishning muhim vositasi sifatida namoyon bo‘ladi. Davlat 
kafolati ostidagi kreditlarning mavjudligi investor va moliya institutlari uchun qo‘shimcha ishonch yaratadi. 
Ayniqsa, yirik infratuzilmaviy loyihalarda bunday mexanizm uzoq muddatli moliyalashtirishni ta’minlash 
imkonini beradi. Xorijiy kreditlarning jalb qilinishi esa hududlarda yirik investitsiya loyihalarini moliyalashtirish 
imkoniyatlarini kengaytiradi.

Markazlashmagan manbalar hisobidan investitsiyalar hududlarda xususiy kapitalning faolligini ifodalovchi 
asosiy indikatorlardan biridir. Ushbu manbalar ulushining ortishi investitsion jarayonlarning davlat mablag‘lariga 
bog‘liqligini kamaytirib, moliyalashtirish tizimining diversifikatsiyasini kuchaytiradi. Kichik biznes investitsiyalari 
hajmining yuqori bo‘lishi esa tadbirkorlik sektorining investitsion salohiyati va moliyaviy faolligini ko‘rsatadi.

Bundan tashqari, moliyalashtirish diversifikatsiyasini alohida baholash hududning moliyaviy barqarorligini 
aniqlashga yordam beradi. Faqat bitta moliyalashtirish manbasiga tayanish investitsion risklarni oshirishi 
mumkin. Shu sababli bank kreditlari, xususiy mablag‘lar, xorijiy kreditlar, davlat kafolatlari va boshqa 
manbalarning oqilona nisbatda shakllanishi hududning investitsion jozibadorligini mustahkamlaydi. Investitsiya 
risklarini kamaytirishga yo‘naltirilgan moliyaviy qo‘llab-quvvatlash esa investorlarning hududga kirish qarorini 
ijobiy tomonga o‘zgartirishi mumkin (2-jadval).

2-jadval
Hududlar investitsion jozibadorligini oshirishda moliyaviy rag‘batlantirish mexanizmlarini baholash ko‘rsatkichlari2

№ Moliyaviy rag‘batlantirish 
mexanizmi Asosiy baholash ko‘rsatkichi O‘lchov 

birligi
Investitsion 

jozibadorlikka ta’siri

1 Imtiyozli bank kreditlari Bank kreditlari hisobidan investitsiyalar 
hajmi mln so‘m Ijobiy

2 Kredit kafolatlari Davlat kafolati ostidagi kreditlar hajmi mln so‘m Ijobiy
3 Xorijiy kreditlarni jalb qilish Kafolat ostidagi xorijiy kreditlar hajmi mln so‘m Ijobiy

4 Xususiy moliyalashtirish Markazlashmagan manbalar hisobidan 
investitsiyalar mln so‘m Ijobiy

5 Moliyalashtirish diversifikatsiyasi Markazlashmagan investitsiyalarning 
jami investitsiyalardagi ulushi % Yuqori bo‘lishi ijobiy

6 Kreditdan foydalanish imkoniyati Bank kreditlari va qarz mablag‘lari ulushi % Optimal darajada 
bo‘lishi ijobiy

7 Kichik biznesni moliyaviy qo‘llab-
quvvatlash Kichik biznes investitsiyalari hajmi mln so‘m Ijobiy

8 Investitsiya risklarini kamaytirish Davlat kafolati va moliyaviy qo‘llab-
quvvatlash hajmi mln so‘m Riskni kamaytiradi

Mazkur indikatorlar tizimi hududlarning moliyaviy imkoniyatlarini kompleks baholash va investitsion 
jozibadorlikni oshirishning samarali mexanizmlarini aniqlash imkonini beradi. Eng muhim yo‘nalishlar — kredit 
resurslaridan foydalanish, xususiy moliyalashtirishni kengaytirish, davlat kafolatlarini takomillashtirish va 
moliyalashtirish manbalarini diversifikatsiya qilishdir.

2	  https://stat.uz/uz/  ma’lumotlari asosida muallif tomonidan tayyorlangan.

X U L O S A  V A  T A K L I F L A R
Tadqiqot natijalari hududlarning investitsion jozibadorligini oshirishda moliyaviy rag‘batlantirish 

mexanizmlari investorlar uchun qulay moliyaviy shart-sharoitlarni shakllantirish bilan bir qatorda, hududiy 
investitsiya siyosatining ustuvor yo‘nalishlarini amalga oshirishga xizmat qilishini ko‘rsatadi. Soliq va bojxona 
imtiyozlari, subsidiyalar, foiz xarajatlarini qoplash, kafillik, grantlar va imtiyozli kreditlash kabi vositalar 
investitsiya loyihalarining moliyaviy yuklamasini kamaytirish hamda xususiy kapitalni hududlarga yo‘naltirish 
imkonini beradi. Biroq ushbu vositalarning samarasi ularning hududiy sharoit va investitsiya loyihalarining 
xususiyatlariga qanchalik moslashtirilganiga bog‘liq.

Fikrimizcha, moliyaviy rag‘batlantirish tizimida “barcha hududlar uchun yagona shart” tamoyilidan 
bosqichma-bosqich hududiy differensiallashtirish tamoyiliga o‘tish maqsadga muvofiq. Bunda rag‘batlantirish 
hajmi hududning investitsion salohiyati, infratuzilmaviy ta’minoti, iqtisodiy faolligi va investitsion risk darajasini 
hisobga olgan holda belgilanishi lozim. Investitsion jozibadorligi nisbatan past hududlarda boshlang‘ich 
infratuzilma va moliyaviy xarajatlarni kamaytirishga qaratilgan qo‘llab-quvvatlash choralariga, yuqori salohiyatli 
hududlarda esa innovatsion, eksportga yo‘naltirilgan va yuqori qo‘shilgan qiymatli loyihalarni rag‘batlantirishga 
ustuvorlik berish samarali hisoblanadi.

Shuningdek, moliyaviy rag‘batlantirishning natijadorligini faqat ajratilgan mablag‘ hajmi bilan emas, 
balki jalb qilingan xususiy investitsiyalar, yaratilgan ish o‘rinlari, ishlab chiqarish hajmi, eksport tushumi va 
byudjetga kelib tushadigan daromadlar kabi natijaviy ko‘rsatkichlar asosida baholash zarur. Bunday yondashuv 
davlat moliyaviy resurslaridan foydalanish samaradorligini oshirib, hududlarda barqaror investitsiya muhitini 
shakllantirish va uzoq muddatli kapital oqimlarini ko‘paytirish imkonini beradi.

